Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gorfoleddu – 1 Thesaloniaid 5: 15-18 (2ail o 4)
Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd. 
16 Peidiwch byth â stopio gorfoleddu! 17 Daliwch ati i weddïo. 18 Byddwch yn ddiolchgar beth bynnag ydy’ch sefyllfa chi. Dyna sut mae Duw am i chi ymddwyn, fel pobl sy’n perthyn i’r Meseia Iesu.
Pwyslais: Peidiwch byth â stopio gorfoleddu! 
    Gorfoleddu – rejoice, llawenhau, bod yn falch/hapus, ymhyfrydu.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu tedi/tegan fel o’r blaen; rhywbeth sy’n eich gwneud chi’n hapus e.e. recordiad o Elvis yn canu, llun o’ch plant/gŵr/gwraig, calendr hefo cylch o gwmpas un diwrnod arbennig – oherwydd bod meddwl am y diwrnod yn eich gwneud chi’n hapus. 

.....

Atgoffwch y plant, yn fyr iawn, fod pobl sy’n perthyn i Iesu Grist ddim i fod i dalu’ r pwyth yn ôl. Am fod Iesu’n ein caru ni, dyn ni i fod i ddangos cariad at eraill. Dangoswch y tedi/tegan neu’r llun ar y ppt i’w hatgoffa ymhellach.

Heddiw dw i eisiau sôn am rywbeth arall mae Iesu am i ni ei wneud. Ond, yn gyntaf dw i am ofyn i chi feddwl yn ofalus am ateb i’r cwestiwn yma, “Be sy’n eich gwneud chi’n hapus?” Tra dych chi’n meddwl dw i am ddweud wrthych chi am rai o’r pethau sy’n fy ngwneud i’n hapus. (Rhowch esiamplau a chofiwch bod mynd i McDonalds neu gael bar mawr o ‘Dairy Milk’ yn gwneud plant yn hapus!)

Be sy’n eich gwneud chi’n hapus?

Mae yna air arbennig yn Gymraeg sy’n golygu bod yn hapus a llawen a dathlu. Mae’n golygu mwy na bod yn hapus, mwy na bod yn llawen, mwy na dathlu...y gair ydy gorfoleddu. Mae’n air da – gorfoleddu. 

(Cliciwch y ppt i weld llun person yn dathlu)

Mae fy ngŵr (newidiwch y person a’r tîm i’ch siwtio) yn gorfoleddu pan fydd tîm Cymru’n ennill gêm o rygbi, yn enwedig os ydyn nhw’n curo Lloegr. Mae o’n dathlu, a gweiddi’n llawen, ac mae o’n gwenu o glust i glust am ei fod mor hapus. Weithiau gwnaiff o hyd yn oed neidio i fyny ac i lawr a chwifio ei freichiau yn yr awyr. Dyna i chi be ydy gorfoleddu! Bod yn hapus a llawen a dathlu, i gyd ar yr un pryd! (Gwnewch y symudiadau priodol a gwaeddwch!) 

Yn anffodus, mae tîm Cymru’n colli weithiau. Ydy fy ngŵr i’n gorfoleddu wedyn? (Na!)

Ond, wyddoch chi fod y Beibl yn dweud wrth bobl sy’n perthyn i Iesu Grist,

Peidiwch byth â stopio gorfoleddu!
Os dyn ni’n perthyn i Iesu Grist dyn ni i fod i orfoleddu drwy’r amser. Wnaiff Iesu byth ein siomi ni, na’n gadael ni i lawr. Hyd yn oed pan dyn ni’n teimlo’n drist dyn ni i fod i orfoleddu fod Iesu mor sbesial, ei fod o’n ein caru ni, a’i fod o eisiau i ni gael bywyd am byth yn y nefoedd. Cofiwch felly, Peidiwch byth â stopio gorfoleddu!
Gweddi

Ein Tad, diolch i ti fod gennym ni reswm da i orfoleddu. Dyn ni’n llawenhau fod Iesu wedi dod i’r byd a byw bywyd perffaith. Dyn ni’n hapus ei fod o wedi ein dysgu ni amdanat Ti. Dyn ni’n dathlu’r ffaith ei fod wedi marw ar y groes a dod yn ôl yn fyw ddeuddydd wedyn. Helpa i ni orfoleddu am fod Iesu’n ein caru ni. Amen.   

